
OLIY TA’LIM MUASSASALARINI 
MOLIYALASHTIRISHNING XORIJ TAJRIBALARI

Karaev Payzillaxon Yusufxonovich
Toshkent davlat iqtisodiyot universiteti  mustaqil izlanuvchisi

Annotatsiya: Ushbu maqolada oliy ta'lim muassasalarini moliyalashtirishning xorij tajribalari tahlil etilgan boʻlib, xususan, 
AQSh va Evropa mamlakatlarining oliy ta'lim tizimini moliyalashtirishning oʻziga hos jihatlari hamda tajribalari oʻrganilgan.  
Shuningdek, mazkur mavzuga doir xorijiy va mahalliy iqtisodchi olimlarning asarlari hamda tadqiqot ishlarida keltirilgan 
nazariy qarashlari bayon etilgan. Shu bilan birga, xorij tajribalari asosida atroflicha xulosalar shakllantirilgan.

Kalit soʻzlar: AQSh, moliyalashtirish mexanizmi, xususiy OTMlar, federal byudjet, investisiya, universitet.
Abstract: This article analyzes the foreign experiences of financing higher education institutions, in particular, the specific 
aspects and experiences of financing the higher education system of the USA and European countries are studied. 
Also, the works and theoretical views of foreign and domestic economists on this topic, presented in research works, are 
described. At the same time, general conclusions were formed based on foreign experiences.

Key words: USA, financing mechanism, private HEIs, federal budget, investment, university.
Аннотация: В данной статье анализируется зарубежный опыт финансирования высших учебных заведений, в 
частности изучаются особенности и опыт финансирования системы высшего образования США и европейских 
стран. Также описаны работы и теоретические взгляды зарубежных и отечественных экономистов на данную 
тему, представленные в исследовательских работах. При этом общие выводы были сформированы на основе 
зарубежного опыта.

Ключевые слова: США, механизм финансирования, частные вузы, федеральный бюджет, инвестиции, универ-
ситет.

K I R S H
Qaysi bir rivojlangan mamlakatlarga razm solmaylik, ta’lim tizmini moliyalashtirish natijasida ijtimoiy-iqti-

sodiy barqarorlikka erishayotganini guvohi boʻlamiz. Shu munosabat bilan ta’kidlash zarurki, iqtisodiy jihatdan 
taraqqiy etgan mamlakatlarning barchasida ta’lim tizimi, shu jumladan, oliy ta’lim ham ijtimoiy-iqtisodiy rivojla-
nishning asosiy omili sifatida e’tirof etiladi. Bunda taraqqiy etgan mamlakatlarning barchasida oliy ta’lim muas-
sasalarini moliyalashtirishning asosiy manbai sifatida byudjet mablagʻlari, ya’ni davlat byudjetining mablagʻlari 
(unitar tuzilmaga ega boʻlgan davlatlarda) yoki federal va mintaqaviy byudjetlarning mablagʻlari (federativ tuzil-
maga ega boʻlgan mamlakatlarda) maydonga chiqadi.

Amaliyotning koʻrsatishicha, iqtisodiy jihatdan taraqqiy etgan mamlakatlarda oliy ta’lim muassasalarini 
moliyalashtirishda davlat byudjeti mablagʻlari ustuvorlik kasb etadi. Masalan, hozirgi paytda GFR, Avstriya, 
Italiya, Fransiya, Norvegiya, Daniya va Shvesiyada byudjet assignovaniyalari oliy ta’lim muassasalarini moli-
yalashtirishning manbalari tarkibida 90 %ni  tashkil qilmoqda. Bu koʻrsatkichning darajasi Buyukbritaniya,  
Portugaliya, Finlyandiya, Niderlandiya va Ispaniyada esa 80 %ga teng boʻlib, ularning barchasi oliy ta’lim 
sohasida yuqoridagi davlatlarning faol siyosat yurgizayotganligidan dalolatdir.  

A D A B I Y O T L A R  S H A R H I
G.Psacharopolos oʻzining tadqiqotlariga asoslanib quyidagi ilmiy xulosani keltiradi. Davlat byudjeti mab-

lagʻlari hisobidan tayanch ta’limni toʻliq moliyalashtirilishidan kam daromadli aholi qatlami yuqori daromadlilarga 
nisbatan sezilarli darajada koʻproq manfaatdor boʻlishi asoslab berilgan [1].

Mingat va Tanning ilmiy xulosalarida ta’lim tizimiga xarajatlarning hajmi mamlakatning rivojlanganlik dara-
jasi bilan proporsional holda boʻlishini koʻrsatib oʻtishgan. Jumladan, kam daromadli mamlakatlar boshlangʻich 
ta’limni koʻproq moliyalashtirsa, oʻrta daromadli mamlakatlar oʻrta maxsus ta’lim tizimini va yuqori rivojlangan 
mamlakatlar oliy ta’limning moliyaviy mexanizmlariga koʻproq e’tibor qaratishar ekan [2]. Shuningdek, T.Oliveria 
yuqori malakali inson kelajakda yuqori qoʻshimcha qiymat shakllanishini ta’minlashini ta’kidlab oʻtadi [3].

Iqtisodiyot fanlari doktori N.Raxmonov oliy ta’lim muassasalarida ta’lim sifatini oshirish orqali raqobatbar-
doshlikni oshirishga qaratilgan ilmiy xulosalarni shakllatirib bergan [4]. Shuningdek, “ta’lim sifatini oshirishda 
professor-oʻqituvchilar tarkibini darajalarga boʻlish, darajalarga boʻlishda faoliyat koʻrsatayotgan professor-
oʻqituv chilarning bilimini, pedagogik koʻnikmasini hamda ilmiy tadqiqot ishlarida va yangi adabiyotlar yaratish-

dagi oʻrnini hisobga olish, umuman, professor-oʻqituvchilar oʻrtasida raqobat muhitini yuzaga keltirish zarur. Pro-
fessor-oʻqituvchilarni ragʻbatlantirish tizimini yanada takomillashtirish asosida oʻqituvchilarning oʻz mehnatidan 
manfaatdorligini oshirish asosida ta’lim sifatini keskin yaxshilash mumkin”, degan xulosani asoslab bergan.

D.Rustamova oʻzining ilmiy maqolasida oliy ta’lim tizimini moliyalishtirish masalalariga e’tibor qaratadi. 
Jumladan, mamlakatimizda ta’lim tizimiga byudjetdan mablagʻlar yoʻnaltirish hajmi yuqori ekanligi ta’kidlab oʻti-
ladi. Jumladan, soʻnggi yillarda yalpi ichki mahsulotga nisbatan sezilarli daraja oshib 10 foizga etganligini, davlat 
byudjeti xarajatlaridagi ulushi esa 35 foiz atrofida ekanligi koʻrsatib oʻtiladi. Shuningdek, oliy ta’lim muassasasi 
xodimlarini moddiy ragʻbatlantirish va shartnoma asosida ta’lim olish koʻlamini yanada oshirishni maqsadga 
muvofiq ekanligini asoslab beradi [5].

T A D Q I Q O T  M E T O D O L O G I YA S I
Ushbu maqolada oliy ta’lim muassasalarini moliyalashtirishda xorij tajribalarini ifodalovchi manbalarinining 

tahliliga bagʻishlangan xorijiy va mahalliy olimlarning ilmiy asarlari va tadqiqot ishlari keltirilgan boʻlib, tad-
qiqot metodologiyasi sifatida grafika usulda guruhlashtirish, iqtisodiy-statistik tahlil hamda sintezlash, mantiqiy 
fikrlash kabi iqtisodiy tadqiqot usullaridan keng foydalanildi.

T A H L I L  V A  N A T I J A L A R  M U H O K A M A S I
Oliy ta’lim tizimi zamonaviy industrial jamiyatda mamlakatlarning xalqaro raqobatbardoshligini koʻproq 

aniqlab bermoqda. Ana shuni his etgan va rivojlangan oliy ta’lim tizimiga ega boʻlgan koʻpgina xorijiy mam-
lakatlar oliy ta’lim muassasalari faoliyati natijalarini baholashning yangi strategiyasiga oʻtishmoqda. Yangi 
strategiyadagi asosiy oʻzgarishlar natijalarga bogʻliq ravishda oliy ta’lim muassasalari faoliyati va moliyalashti-
rish natijalarini baholashning mexanizmini ishlab chiqish va joriy etish bilan bogʻliqdir. Shu ma’noda, bu mam-
lakatlarda oliy ta’lim sohasidagi yangi strategiya inson kapitali va ilmiy izlanishlarni rivojlantirishga qaratilgan 
boʻlib, bu narsa alohida olingan mamlakatlar raqobat pozisiyalarini mustahkamlashning zaruriy sharti boʻlib 
qolmoqda.

Oliy ta’lim muassasalari oldida turgan yangi vazifalarga muvofiq ravishda oliy ta’limni ma’muriy boshqarish 
metodlari oʻzgarmoqda – bu jarayonlar yanada demokratlashtirilmoqda, amaliy reglamentasiyalar soni kamay-
moqda va bir vaqtning oʻzida oliy ta’lim muassasalari faoliyatini baholash va ular ustidan nazorat qilish tizimlari 
ishlab chiqilmoqda. 

Bizning fikrimizcha, xorijning taraqqiy etgan mamlakatlarida davlat hokimiyatining oliy ta’lim muassasalari 
faoliyatining natijalariga nisbatan qiziqishining oshishi ikki omilning mavjudligi bilan belgilanadi (1-rasm).

 
 

a) oliy ta'lim sohasining yuqori 
sur'atlarda rivojlanishi;

b) oliy ta'lim muassasalari xarajatlarini 
moliyalashtirishga moʻljallangan davlat 

xarajatlarining cheklanganligi.

1-rasm. Oliy ta’lim muassasalari faoliyatining natijalariga nisbatan belgilangan omillar [6].

Ba’zi bir ekspertlarning fikricha, sanoati rivojlangan mamlakatlarda oliy ta’lim sohasining yuqori sur’atlarda 
oʻsishi oʻtgan XX asrning eng yaxshi voqealaridan biri hisoblanadi. Ana shunday oʻsish sur’atlariga erishishda 
iqtisodiy oʻsishni ta’minlashda inson kapitalini rivojlantirishga yoʻnaltirilgan davlatning siyosati yordam berdiki, 
bu narsa, oʻz navbatida, oliy ta’lim sohasiga yoʻnaltirilgan investisiya-larning oshishiga ham olib keldi. Buning 
natijasida keyingi yillarda talabalarning soni 1970-yilga nisbatan AQShda 70%ga, Gʻarbiy Evropa mamlakat-
larida 1980 yilga nisbatan – 30-33%ga,  Gresiya, Fransiya va Buyuk Britaniyada 1985 yilga nisbatan 70%ga 
oshgan. Shuningdek, oliy ta’lim muassasalaridagi talabalarning yosh tarkibiy tuzilmasi ham oʻzgarib, ularning 
tarkibida 25 yosh va undan katta yoshdagilarning hissasi ortmoqda.

Davlat hisobidan moliyalashtirishning qisqarishi va xarajat-larning yuqori sur’atlarda oʻsishi oliy ta’lim 
muassasalari asbob-uskunalari va binolarining hamda oʻquv biblioteka fondining tez eskirishiga, pedagogik 
kadrlar malakasiga boʻlgan talablarning pasayishiga, ilgʻor ilmiy asbob-uskunalar va oʻquv-metodik materiallar 
va h.k.larning etishmasligiga olib keldi. Bunday sharoitda dunyoning koʻplab mamlakatlari AQShdan oʻrnak 
olishga va uning talabalar yoki manfaatdor shaxslar, tashkilotlar va firmalar hisobidan oliy ta’lim muassasala-
rini moliyalashtirishni kengaytirishga qaratilgan tajribasidan foydalanishga harakat qildilar. Moliyalashtirishning 
tarkibiy tuzilmasidagi bunday oʻzgarishlar qolgan boshqa taraqqiy etgan mamlakatlarda oʻqish uchun toʻlovda 
keskin farqlarning vujudga kelishiga olib keldi.

2-rasm. AQSh oliy ta’lim muassasalari daromadlarini shakllantirish manbalari [6].

Oliy ta’lim muassasalarining oʻrtacha 25-30 % xarajatlari ta’lim oluvchilar tomonidan toʻlanadigan mab-
lagʻlar hisobidan moliyalashtiriladi. AQShda oliy ta’lim muassasalari daromadlarining tarkibiy tuzilmasi oʻquv 
yurti darajasi va turiga qarab farqlanadi [7].

Shu oʻrinda shuni alohida qayd etish kerakki, oliy ta’lim muassasalari faoliyatlari natijalarini baholash tizimi 
37 koʻrsatkichni oʻz ichiga olib, ular 9 toifaga guruhlashtirilgan. Ularning orasida oliy ta’lim muassasasining 
missiyasi, professor-oʻqituvchilar tarkibining sifati, oʻzaro hamkorlik va kooperasiya, ma’muriy boshqaruvning 
samaradorligi, oliy ta’lim muassasasiga kirish shart-sharoitlari, bituvchilarning natijalari, “iste’molchilar” (fir-
malar, tashkilotlar va h.k.lar) bilan oʻzaro munosabatlarning xarakteri, ilmiy tadqiqotlarni moliyalashtirish kabilar 
muhim rol oʻynaydi. 

AQSh oliy ta’limini moliyalashtirish ayniqsa XX asr boshlaridan boshlab davlat byudjeti mablagʻlaridan 
tashqari talabalar tomonidan toʻlanadigan toʻlov, grantlar va shartnomalar asosidagi xususiy sektor vakil-
lari tomonidan ham keng moliyalashtirila boshlangan. AQSh oliy ta’lim muassasalari xarajatlarining oʻrtacha  
30 foizini davlat tomonidan moliyalashtiriladigan boʻlsa, oliy ta’lim muassasalarining oʻz mablagʻlari ham oʻr-
ta cha 30 foizini tashkil etadi.

3-rasm. AQShda davlat oliy ta’lim muassasalarining moliyalashtirish manbalari (foizda) [6].

3-rasmdagi ma’lumotlardan koʻrishimiz mumkinki, davlat oliy ta’lim muassasalarini moliyalashtirish man-
balari tarkibida talabalar tomonidan toʻlanadigan toʻlov bilan shtatlar byudjetidan ajratiladigan mablagʻlarning 
ulushi deyarli bir xil boʻlib, jami moliyalashtirish manbalarining oʻrtacha 45 foizdan ortiq qismini tashkil etmoqda.

Xususiy oliy ta’lim muassasalarida esa oʻqish uchun toʻlanadigan pullar, xususiy grantlar va xayriya mab-
lagʻlari asosiy moliyaviy manbalar hisoblanadi.

Oliy ta’lim muassasalari moliyaviy ta’minoti masalalari muvaffaqiyatli hal etilgan mamlakatlardan yana bir 
Buyuk Britaniya boʻlib, oxirgi bir necha oʻn yil davomida bu mamlakatda oliy maktablarning faoliyatiga markaziy 
ma’muriyatning aralashuvi tobora kengayib bormoqda. Bu sohadagi islohotlarga 1988 yilda qabul qilingan 
“Ta’limni isloh qilish” toʻgʻrisidagi qonun keng yoʻl ochib bergan edi. Ushbu qonunga muvofiq universitetlarga 

grantlar boʻyicha Qoʻmita tugatilib, u universitetlarni moliyalashtirish boʻyicha Kengashga almashtirilgan edi. 
U esa, oʻz navbatida, politexnika maktablari va kollejlarni moliyalashtirish boʻyicha Kengash bilan qoʻshil-
ganidan soʻng 1992-yildagi “Oliy ta’lim toʻgʻrisida”gi qonunga koʻra oliy ta’limni moliyalashtirish boʻyicha Ken-
gashga aylantirildi. Bu oliy ta’limni davlat tomonidan boshqarilishini markazlashtirdi. Kengash oldida hukumat 
tomonidan qoʻyilgan vazifalarning orasida oliy ta’lim muassasalarining javobgarligini oshirish, ular ishining, xu-
susan, oʻqitish va ilmiy tadqiqotlarning sifatini baholash asosida OTM oʻrtasida moliyaviy resurslarning taqsim-
lanishini yaxshilash kabi vazifalar muhim oʻrinni egalladi.

Buyuk Britaniyadagidek, Finlyandiya va Evropaning boshqa mamlakat-lari huqumatlari OTMning institut-
sional avtonomiyasi siyosati va natijalarga koʻra ular faoliyatini baholash siyosati oʻrtasida muvozanatni topishga 
intilmoqda. Germaniya, Shvesiya, Daniya va Avstriya universitetlari natijalarni yanada qattiqroq nazorat qilish 
evaziga moliyalashtirish dasturlari va grantlar bilan bogʻlangan masalalarda koʻproq moliyaviy avtonomiyaga 
ega boʻlishdi. Niderlandiyada esa maxsus shkala boʻyicha baholanadigan ilmiy tadqiqotlarning unumdorligiga 
muvofiq ravishda ularni moliyalashtirishning maxsus mexanizmi joriy etildi.

Oʻtgan asr 90-yillarining oxirida ishlarning sifati va samaradorligini baholash asosida OTMni moliyalashtirish 
mexanizmi Kanadaning ikki – Alberta va Ontario – provinsiyalarida joriy etildi.  Bu narsa, bir tomondan, AQSh 
va Gʻarbiy Evropa mamlakatlari  tajribasining ta’siri natijasi boʻlsa, ikkinchi tomondan, byudjet xarajatlarining 
qisqarishi va oliy ta’lim sohasining kengayish tendensiyalari oqibatidir. Alberta provinsiyasida qoʻllanilayotgan 
baholash tizimi sifat, ilmiy tadqiqotlar va samaradorlik reytinglarini oʻz ichiga oladi. Tegishli reytinglarda yuqori 
pozisiyalarni egallagan universitetlar moliyalashtirishni 2,75 foizga yoki 6,05 mln. dollarga oshirishga da’vo-
garlik qilishlari mumkin. Ontario provinsiyasida hukumat 2000-yildan boshlab OTM yillik moliyalashtirishning 
6%idan koʻprogʻini quyidagi uch me’zonlarga koʻra yutuqlarni baholash asosida taqsimlash toʻgʻrisida qaror 
qabul qildi: bitiruvchi talablar normativi; bitiruvchilarning bandlik normativi; bitiruvchilar va ish beruvchilarning 
ehtiyojlarini qondirish. Moliyalashtirishning ana shu yangi sxemasi boʻyicha taxminan 16,5 mln.dollarni universi-
tetlar oʻrtasida taqsimlash koʻzda tutilgan. Ana shu usulda Kanada hukumati universitetlarni mamlakatning iqti-
sodiy ehtiyojlariga yoʻnaltirishni, oʻz ishining natijalari uchun ularning javobgarligini oshirishni koʻzda tutmoqda.

X U L O S A  V A  T A K L I F L A R
Xulosa sifatida shuni qayd etish lozimki, ular faoliyati natijalarini baholash asosida OTMni moliyalashtirish 

tizimidan foydalanish tajribasi  yuqorida koʻrib oʻtilgan IHRT mamlakatlarida quyidagi ikki umumiy tendensiya 
bilan xarakterlanadi:

- moliyalashtirishning yangi tizimi, bir tomondan, davlat va ikkinchi tomondan, OTM ma’muriyati va oʻqituv-
chilar oʻrtasida munosabatlarning keskinlashuviga olib kelmoqda. Davlat institusional samaradorlikni, jami-
yatning kadrlarga boʻlgan talabini qondirish darajasini, bitiruvchilarning ishga joylashuvini va resurslarning 
sarflanishini oʻlchaydigan koʻrsatkichlarga ustuvorlik bermoqda. Oʻz navbatida, universitetlar ma’muriyati va 
oʻqituvchilar oʻz tajribalarining xususiyatlarini va konkret OTMning missiyasini aks ettiradigan baholash metod-
larini qoʻllab-quvvatlashmoqda;

- davlat va OTM oʻrtasidagi oʻzaro munosabatlar oʻzgarmoqda, OTM moliyaviy va iqtisodiy qarorlarni qabul 
qilishga jalb qilinmoqda. Bu juda katta oʻzgarish hisoblanadi. Ayrim OTM  oʻz dastur va byudjetlarini nazorat 
qilishda katta huquqlarni berib, davlat bir vaqtning oʻzida iqtisodiy samaradorlikni, kadrlar tayyorlash sifatini, 
oʻqitishning ommaviylik darajasini va OTM rahbariyatining javobgarligini oshirish maqsadida oliy ta’lim tizimiga 
toʻgʻridan toʻgʻri aralashish huquqini oʻziga saqlab qolmoqda.

